
Hauteskundeak 
Txillardegi Hizkuntzalari eta idazlea 

Aznar Euskal Herrira etorri 
dela. Arzallusek PSOE-koak 
kritikatu dituela. Allik bapa-
tean atzera egin duela... He-
rria nondik desbideratuko ha-
siak zaizkigu denak. 

Eta gezur-haroa datorre-
larik, esperantza handiegirik 
gabe bada ere, eta kanpaina 
aurretik, bi eta bi lau direla, eta ez bost, gogo-
razi beharko dugu. 

Admimstrazio autonomikoa espainiarrez be-
terik dago. Osakidetza sailean (herritar 
arruntak ongienik ezagutzen duena) euskal-
dunok arrotz senditzen gara; behinola 
«Abastos» hartan senditzen ginen bezalaxe. 
Euskara erkaztatu dela nabarmen dago. Bulego 
horiek «haien» bulegoak dira, ez gureak. 

Egoera ekonomikoaz ezer esan beharrik ez 
dago: «Europa nos importa» esan ondoren, ba-
patean «Euroa nos está hundiendo» entzun 
behar dugu. 

Nazio-hizkuntzaren kontrako eraso lotsagal-
duak, orain dela 20 urte Madriletik etorri on-
doren, gaur egun Jaurlaritzatik beretik datoz. 
Orain ETB dago arriskutan; eta «errentagarrita-
suna»ren izenean (noiz izan da «errentagarria» 
Euskal Herria defendatzea?) erdararen indar-
keta lotsagabe eta harroputza dator. 

Espainiako legetasunean kokatu beharra 
dela-ta, arrisku larritan daude ikastolak; sekula 
baino arrisku larriagotan, «Egunkaria», artean, 
frankismo betean bageunde bezala, itoaldi be-
tean dago. 

Iparraldez, berriz, erabat ahaztu gara be-
rriro. Ahuñemendiko muga, are psikologikoki 
ere, sendotu egin da urte hauetan. 

Larriena, ene ustez: orain dela urte gutxi. 
giro internazional egoki xamarrean, gorantza 
zetorren Autodeterminazioa-ren aldeko herri-
mogimendua, PNVaren saldukeria osoaz, gel-
dirik dago. 

Abertzale batek, hitz batez, eta oraintxe 
esaten dugu hau argi-eta-garbi, ezin dezake 
inolaz ere bere botoa eman gure herria deska-
labro guztizko honetara ekarri dutenen alde. 
Botorik bat ere ez. 


